
5нче сыйныфта татар әдәбияты 

Дәрес темасы: Сәләтле Тукаебыз 

Максат: 1)Укучыларның шагыйрь турындагы белемнәрен тирәнәйтү, 

тулыландыру; 2)аралаша белү сәләтен, хәтерне, игътибарлылыкны үстерү; 

3)Тукай образына, күпкырлы сәләтенә кызыксыну һәм мәхәббәт тәрбияләү. 

Предмет нәтиҗәләр: 

-эчтән уку күнекмәләрен камилләштерү; 

-сүзлек белән эшләү күнекмәләрен камилләштерү 

Метапредмет нәтиҗәләр: 

-бирелгән мәгълүматны аңлап уку, анализлау; 

-схемалар, рәсемнәр ярдәмендә мәгълүматны истә калдыру. 

Шәхси нәтиҗәләр: 

-татар теленә карата ихтирамлы караш булдыру һәм аны яхшы өйрәнү теләге 

тудыру; 

-укучыда белемгә омтылыш формалаштыру. 

Дәрес тибы:  йомгаклау дәресе 

Җиһазлау: Г.Тукай портреты, темалы рәсемнәр, сүзләр язылган карточкалар, 

русча-татарча сүзлекләр. 

Дәрес барышы 

I.Оештыру өлеше. 

-Хәерле көн, укучылар!Сезне күрүемә шатмын. Кәефләрегез ничек? (Яхшы, 

шәп, әйбәт) 

-Әйдәгез, бер-беребезгә елмаеп, уңышлар теләп дәресебезне башлап 

җибәрик. Эшебезне башлап җибәрер өчен, сүзлекләргә мөрәҗәгать итәбез. 

Тактада бирелгән рус сүзләренең тәрҗемәсен табыгыз: Способный, 

одарённый, талантливый. 

Сүзнең тәрҗемәсен беренче тапкан укучы, тактага чыгып татарча сүзне яза. 



-Барлык тәрҗемәләрдә дә нинди сүз кабатлана? (Сәләт) (Тактадагы 

кәгазьләрне ачам. 5 төсле кәгазьдә берәр хәреф язылган) 

II.Актуальләштерү.  

-Укучылар, кемнең сәләте турында сүз барачак? Апрель аен без кайсы 

шагыйрьнең тормыш юлы һәм иҗатына  багышлыйбыз? (Г.Тукай) 

Портреты тактага беркетелә. 

-Әйе, татар халкы апрель аенда бөек шагыйребез Габдулла Тукайның туган 

көнен билгеләп үтә. Без Тукаебыз шигырьләрен яттан сөйлибез, иҗатына 

багышланган төрле чараларда катнашабыз. Без дә бүген дәресебезне 

Г.Тукайга багышлыйбыз 

-Укучылар, сез Тукай турында нәрсәләр беләсез? (тактада сул якта А3 

форматында кәгазь “Дәрескә кадәр”, шунда кыскача язып барам. Мәсәлән, 

Тукай шагыйрь. Ул “Шүрәле” һәм “Су анасы” әкиятләрен язган һ.б. Уңда 

икенчесе “Дәрестә белдем”, анысын дәрес ахырында тутырабыз) 

III. Белемнәрне тирәнәйтү 

-Дәресебезнең темасы “Сәләтле Тукаебыз”. Г.Тукай бик сәләтле, талантлы 

шагыйрь булган. Ул күпкырлы шәхес. Тукаебызның сәләтләрен белү өчен, 

текстларга мөрәҗәгать итәбез.  Алдыгызда яткан текстларны укыгыз. Текстта 

Тукайның кайсы сәләте турында сүз бара, ачыклагыз. (Укучылар алдында 

номерланган 5  текст ята).Кирәкле мәгълүматны табар өчен, ярдәмгә 

рәсемнәр эләм. 

Текст №1.Беренче хәреф С, рәсем эләм. Рәсемдә иҗат итүче сурәтләнгән. 

Рәсемгә килештереп текст укыла, кирәкле мәгълүмат алына. Текст белән 

эшләү алгоритмы: Текстны уку, анализлау. Тукайның кайсы сәләте турында 

сүз бара, ачыклау, нәтиҗә ясау. Г.Тукай – шагыйрь. Тактага рәсем астына 

“шагыйрь” дигән карточка эленә. Җөмлә төзеп кабатлыйбыз: Габдулла Тукай 

- татар халкының бөек шагыйре. 



Текст №2. Икенче хәреф Ә, рәсем эләм. Рәсемдә күп телләр белүче бала 

сурәтләнгән. Җөмлә: Габдулла Тукай 5 тел белгән: татар, рус, төрки,гарәп, 

фарсы телләрен. 

Текст №3.Өченче хәреф Л, рәсем эләм. Рәсемдә дәреслекләр сурәтләнгән. 

Җөмлә: Габдулла Тукай балалар өчен дәреслекләр, уку китаплары язган. 

Текст №4. Дүртенче хәреф Ә, рәсем эләм. Рәсемдә Яндекс переводчик 

сурәтләнгән. Җөмлә: Габдулла Тукай тәрҗемәче булган. 

Текст №5. Бишенче хәреф Т, рәсем эләм. Рәсемдә ноталар, “Туган тел” җыры 

сурәтләнгән. Җөмлә: Габдулла Тукай җырларга яраткан. “Туган тел” 

җырының бер куплетын җырлау. “Туган тел” җырының татар халкының 

гимны булуы турында искәртү. 

-Укучылар, без барлык рәсемнәргә дә кирәкле сүзләр таптык, җөмләләр 

төзедек. Хәзер биш җөмләне берләштереп текст итеп сөйлибез. “Габдулла 

Тукай бик сәләтле шагыйрь булган, бик күп шигырьләр язган. Ул биш тел 

белгән: татар, рус, гарәп, фарсы, төрек. Балаларга дәреслекләр һәм уку 

китаплары язган. Тәрҗемәче булган, җырларга яраткан.” (Килеп чыккан 

текстны бергә хор белән кабатлыйбыз. Парлы эш: бер-берсенә сөйлиләр. 

Күзләрне йомып үз-үзебезгә сөйлибез)  

-Кем сөйләп карый, укучылар? (теләк буенча берничә бала сөйләп карый). 

(Дәфтәргә мәгълүматны схема рәвешендә ясарга, вакыт чикле булса, 

“Г.Тукай – сәләтле шәхес” дип язылган әзер схемага, терәк сүзләрне өстәү: 

шагыйрь, тәрҗемәче, 5 тел белүче, дәреслекләр авторы, җырларга 

яраткан) 

Аннан рәсемнәр астындагы сүзләрне алып куям. Рәсемнәр генә кала, 

укучылар текстны терәк сүзләрдән башка сөйләп карыйлар.  

 



IV. Рефлексия. 

-Укучылар, бүген дәрестә Г.Тукай турында нәрсәләр белдек? (Тактаның уң 

ягында А3 форматы  “Дәрестә белдем”. Шунда балаларның җавапларын 

кыскача язам: Сәләтле шагыйрь, биш тел, тәрҗемәче, дәреслекләр, җырчы)  

-Әйе, балалар, безнең Тукаебыз бик сәләтле, күпкырлы шәхес. Без аның 

белән чиксез горурланабыз. Аннан үрнәк алабыз. 

-Шулай итеп, СӘЛӘТЛЕ сүзе нәрсә була? (Талантливый) Сез барыгыз да 

сәләтле балалар. Кемдер матур җырлый, кемдер рәсем ясый, бии, спорт белән 

шөгыльләнә. Сәләтегезне үстереп, яңа унышларга ирешүегезне телим.  

-Ә хәзер дәресебезгә йомгак ясыйк. Сезнең алдыгызда рәсемле стикерлар ята. 

Аларда Чемодан, Чүплек, Иттарткыч сүрәтләнгән. Бүгенге дәрестә алган 

белемегезне бәяләгез. Чемодан – “үзем белән алам”, Чүплек – “бу мәгълүмат 

миңа кирәкми”, Иттарткыч – “кызык материал, ләкин аңлау өчен, тагын 

уйлап, үзем аша үткәрергә кирәк” дигәнне аңлата. Сайлап алыгыз һәм тактага 

беркетегез. (Рәсемнәрнең санына карап, нәтиҗә ясала) 

V.Өй эше. 

1)Дәфтәрдәге схема буенча дәрес материалын кабатларга. 

2) Үзеңдә сәләтне үстерер өчен, нинди киңәшләр бирер идегез? 5 киңәш 

языгыз. 

3) “Минем сәләтем” темасына 5-6 җөмләдән торган текст языгыз.  

 

 

 

 



Дәрескә кирәкле җиһазлар. Рәсмнәр һәм текстлар интернет челтәреннән 

алынды. 

Рәсемнәр 

 

 

 

 

Текстлар 

1.Габдулла Тукай – бөек шагыйрь! 

Һәр сабыйның йөрәк түрендә. 

Татар халкы аның шигырьләрен 

Көйгә салып җырлый бүген дә! 

 

2. 1895 нче елда апасы Газизә белән 

җизнәсе Габдулланы үзләре янына – 

Җаекка алдыралар. Җизнәсе Тукайны 

«Мотыйгия» мәдрәсәсенә урнаштыра. 

Ул биредә гарәп фарсы, төрек 

телләрен яхшы үзләштерә. Тукай 

параллель рәвештә өчьеллык рус 

мәктәбенә кереп укый башлый. 

Мәдрәсәдә гарәп, төрек, фарсы 

телләрен бик яхшы үзләштергән 

малай кинәт кенә рус һәм Аурупа 

әдәбияты дөньясына чума. 

 

3. 1907нче елның көзендә Г.Тукай 

Казанга килә. Әдәби кичәләр, 

концертлар, лекцияләр оештыруда 

актив катнаша. Ул шагыйрь генә 

түгел, ә тәрҗемәче дә. Кыска гына 

иҗат гомерендә ул 9 поэма, йөзләрчә 

шигырь, уннарча мәкалә яза, татар 

теленә И.А. Крылов мәсәлләрен, 

А.С.Пушкин, М.Лермонтов, Байрон, 

Гёте, Гейне шигырьләрен тәрҗемә 

итә. 

 

4. Тукай Казанга килгәч тә, әнә шул 

мәдәният-мәгьрифәт атмосферасына 

чумып, иң кирәкле ике юнәлешне 

сайлап ала: халык әдәбиятын күтәрү 

һәм яшь буын өчен әсәрләр, уку 

китаплары, дәреслекләр язу. Тукай 

балалар әдәбиятына һәм халык 

әдәбиятын өйрәнү, бастырып чыгару 

эшенә нигез сала. Аның Казандагы 

кыска гомерендә балалар өчен булган 



унөч, халык иҗаты буенча дүрт, 

барлыгы утыздан артык китабы 

басылып чыга. 

 

5. Г.Тукайның тормыш юлына күз 

салсак, аның бик кечкенәдән үк 

җырга, моңга тартылуын һәм алардан 

күңеленә юаныч алуын күрәбез. Ул 

истәлекләрендә алты яшеннән үк Яңа 

Кырлай авылында халык җырларын 

башкаруын әйтә. Ә тугыз-ун 

яшьләрендә апасы Газизә Зәбировага: 

«Апа, минем белмәгән җырым юк,» - 

ди 

 

Дәрескә үзанализ 

Мин Габдулла Тукай исемендәге Барда гимназиясендә татар теле һәм 

әдәбияты укытам. Икенче ел инде безнең мәктәптә 5 нче сыйныфка килгән 

укучыларны профиль буенча классларга бүләләр: математика, инглиз теле 

һәм универсаль. Әлбәттә көчле укучылар А һәм Б сыйныфларында, ә калган 

ике сыйныфта белемнәре түбәнрәк булган балалар укый. Шуңа күрә 

дәресләргә әзерләнгәндә белемнәренә карап, индивидуаль якын килергә туры 

килә. 

“Сәләтле Тукаебыз” темасына үткәрелгән татар әдәбияты дәресе нәкъ менә 

шундый сыйныф өчен әзерләнде. Мнемотехника алымнары (рәсемнәр, 

схемалар ярдәмендә мәгълүматны истә калдыру) алып төзелде.  

Дәреснең максатына килгәндә, без укучылар белән башлангыч 

сыйныфларда алган белемнәрне искә төшердек, дәрестә аларны берникадәр 

тулыландырдык һәм тирәнәйттек. Укучылар текстлар белән, сүзлекләр белән 

эшләү күнекмәләрен камилләштерде, парлап эшләде. Текстларны укыганда 

аңлап уку һәм анализлау күнекмәләрләре камилләшә. Тәрбияви нәтиҗәләргә 

килгәндә, укучыларның Тукай образына, аның күпкырлы сәләтенә 

кызыксыну уяту, татар телен яхшы өйрәнү теләге тудыру. 



Дәрестә укучылар тырышып эшләделәр, кат-кат кабатлап текстны истә 

калдырдылар. Икенче дәрестә алгын мәгълүматны сөйли алдылар. Сәләт 

сүзен истә калдырдылар. 5 хәреф, 5 җөмлә, дәрес ахырында укучыларның 

күбесе “5”ле алдылар. Дәреснең нәтиҗәле булуына төрле эш алымнары, 

ысуллар ярдәм итте. Сүзлекләр белән эшләү, парларда эш, күмәк эшләр һәм 

индивидуаль эшләү булды. Бу дәрестә күрсәтмәлелек дәрес буена 

укучыларны озата барды, текстлар белән беррәттән барды. Өй эше өч 

дәрәҗәдә бирелде: беренчесе мәҗбүри: дәрес темасын кабатлау, кенче һәм 

өченче биремнәр иҗади: сәләтле булыр өчен киңәшләр бирү һәм текст язу. 

Дәрестә укучылар актив булды, бик теләп барлык эшләрдә катнашты, 

дәрестә уңай халәт, уңайлыклар тудырылган иде. 

 


